
				இப்பக்கம் மெய்ப்பு பார்க்கப்படவில்லை
258 நினைவு அலைகள்

மாநகராட்சிக்கு எதிர்பாராத நியமனம்

பெரும்பாலும் அவற்றை ஏற்றுக்கொண்டேன். நான் மாமனார் சுப்பிரமணியம் வீட்டில் 1948 ஆம் ஆண்டு மார்ச் திங்கள் 2 ஆம் நாள் மாலையில் அமர்ந்து, உரையாடிக் கொண்டிருந்தேன்.

அண்ணன் திரு. குருசாமி, அண்ணி குஞ்சிதம், என் மனைவி காந்தம்மாள் முதலியோர் உடன் இருந்தனர்.

நண்பர் ஒருவர், விரைந்து வீட்டிற்குள் நுழைந்தார்; மளமளவென்று கூடத்திற்கு வந்தார். கையில் இருந்த ரோஜா மாலையை என் கழுத்தில் சூட்டிப் பாராட்டினார்.

எனக்கு ஒன்றும் புரியவில்லை. ‘'நான் சென்னைக்கு மாறுதல் ஆகிவந்த உடனேயே வந்து மாலை அணிவித்து வரவேற்றுவிட்டீர்கள். இப்போது எதற்கு மாலை ? . ‘ என்றேன்.

‘மகிழ்ச்சிக்கு உரியதோ அல்லவோ தெரியாது; நீங்கள் சென்னை மாநகர் ஆட்சியின் கல்வி அலுவலராக நியமிக்கப் பட்டுள்ளிர்கள்; அதற்காக உங்களுக்கு மாலை சூட்டுகிறேன்’ என்று கல்யாணசுந்தரம் கூறினார். அவர் யார்?

சென்னை மாநகராட்சித் தொடக்கப் பள்ளி ஒன்றில் ஆசிரியர்; திறமையும் நாணயமும் கலந்த ஆசிரியர்.

போர்க் காலத்தில், சென்னை மாநகரில் போர் ஆதரவுப் பணியில் வெற்றிகரமாகச் செயல்பட்ட ஆசிரியர்.

பொது வாழ்க்கையிலிருந்த பல பெரியவர்களோடு நல்ல தொடர்புடையவர்; அவர்களின் நன்மதிப்பைப் பெற்றவர்.

எனினும் பணி முறையில் மேலே இருப்பவர்களிடம் பணிவாக நடந்து கொள்ளும் போக்கினர்.

அவரது செய்தியை நான் நம்பவில்லை. ‘நீங்கள் சொல்வது சரியாக இராது’ என்று கூறிவிட்டு, அண்ணன் குருசாமியைப் பார்த்தேன்.

‘தம்பி, மாநகராட்சி அலுவலுக்குப் போகாதிருக்க, தக்க முன்னேற் பாடுகள் செய்து வைத்துள்ளார். நீங்கள் கேள்விப் பட்டதுபோல நியமனம் செய்து இருக்க மாட்டார்கள்’ என்றார், அண்ணன் குருசாமி. ‘'நான் காற்று வாக்கில் கேள்விப்பட்டது அல்ல இச் செய்தி. இன்று மாலை மாநகராட்சி மன்றக் கூட்டம் நடந்தது; கல்வி அலுவலர் நியமனம் பற்றி முடிவு எடுப்பார்கள் என்று எனக்குத் தெரியாது.

